
Onse Vader preek 1: Ons Vader wat in die hemel is
Liturgie

Votum en Groetseën

Ps. 9:1,2,5,7,9

Geloofsbelydenis

Wet

Ps 25:1,2

Gebed

Oordenking So 46

Sb 10-1:1

Skriflesing en prediking 

Gebed

Liefdegawe

Sb. 10-2

Seëngroet

Preekskets
 Heidelbergse Kategismus So 46 en Matteus 6:5-8

Preek
Broer en Suster 

Ons begin vanoggend in die prediking ŉ nuwe reeks. Hierdie reeks handel oor daardie wonderlike gebed wat ons Here Jesus Christus ons geleer het om te bid – die Onse Vader gebed.

Aan die begin van hierdie reeks is daar egter iets wat ek met julle wil deel.  Ek gaan dit doen aan die hand van 

ŉ vraag.
Wat was jou eerste reaksie toe jy nou net gehoor het ek begin met ŉ reeks oor die Onse Vader gebed?
· Was dit ŉ gevoel van opgewondenheid?

· Óf was dit eerder ŉ gevoel van: Ag, kan die dominee nie maar oor iets anders preek nie.  Ons ken die Onse Vader so goed!
Geliefdes, as ons eerlik is, dink ek dat baie van ons hier dalk nie so opgewonde oor hierdie tema is nie.  Ek self het aanvanklik nie baie uitgesien na hierdie reeks nie.  Ek het geweet ek moet dit doen, want volgens ons leerstellige rooster wat die Heidelbergse Kategismus volg, moes ek na die behandeling van die Here se wet, die Here se gebed behandel.  Maar ek was traag om hierdie reeks te begin.
Hoekom?

Al rede wat ek kan gee, is dat dit waarskynlik weens die oorbekendheid van hierdie gebed was dat ek so gevoel het.

Ek hoop julle het mooi geluister na die manier waarop ek nou net gepraat het.  
· Ek het gesê dat ek aanvanklik nie baie uitgesien het nie, 
· en ek het gesê dat ek so gevoel het (verlede tyd).  
Daardie gevoel het verander.  Ek sien nou baie uit na hierdie reeks en ek voel nou opgewonde oor hierdie reeks.
Hoekom?

Want ek het in die voorbereiding vir vandag se preek ŉ wonderlike en heerlike ontdekking gemaak.  (Eintlik ŉ herontdekking, want dit was iets wat ek reeds geweet het - en ek dink julle ook reeds weet.) Tog, hierdie herontdekking van iets bekend, het die bekende Ons Vader gebed vir my ŉ nuwe diepte, ŉ nuwe kwaliteit, ŉ nuwe rykheid gegee, wat ek nog nooit vantevore in daarin raakgesien het nie.  Dit is asof ek tevore blind was.  Hierdie herontdekking het vir my die Onse Vader gebed eers werklikwaar laat sien!
Wat is hierdie herontdekking wat ek gemaak het?

Hierdie herontdekking is geleë in die twee verse wat die Onse Vader gebed in Matteus 6 direk voorafgaan.  Kom ek lees dit vir ons (Matteus 6:7,8): 

7“Wanneer julle bid, moet julle nie soos die heidene ’n stortvloed van woorde gebruik nie. Hulle verbeel hulle hulle gebede sal verhoor word omdat hulle baie woorde gebruik. 8Moet dan nie soos hulle maak nie, want julle Vader weet wat julle nodig het, nog voordat julle dit van Hom vra.
Jesus is aan die Woord en sê in vers 8 dat ons nie baie woorde moet gebruik om met die Here te praat nie.  Dit is asof Hy sê dat ons nie die Here moet oortuig van wat ons aan Hom wil sê en daarom baie hoef te praat nie.  Hy sê dat ons Vader weet wat ons nodig het, nog voordat ons dit van Hom vra!
Hoor weer: dit is amper asof Jesus sê dat ons nie nodig het om ons behoeftes aan die Here bekend te maak nie, want ons hemelse Vader weet klaar wat ons nodig het nog voordat ons dit bid!

Gemeente, hierdie is die herontdekking wat ek gemaak het in my voorbereiding vir vandag se leerstellige verkondiging en vandag se preek:  Ons hoef nie vir die Here te sê wat ons nodig het nie.  Hy is ons Vader en weet wat ons nodig het, nog voordat ons dit van Hom vra!
Hierdie kennis en insig 
het ingrypende implikasies 
vir nie net ons gebedslewe nie, maar ook ons hele lewe.  
Voel dit nie baiekeer asof alles in die lewe teen ons draai nie.  Ons voel soms so verlore in hierdie stukkende wêreld.  Baie slegte dinge waarvoor ons bang is, kan met ons gebeur (en het dalk al met van ons gebeur):
· Jy word dalk baie siek. 

· Jy verloor dalk weens regstellende aksie of ander redes jou werk en sien nie meer lig vir die toekoms nie.
· Jy word ernstig beseer in ŉ motorkaping.

· Jy word verkrag tydens ŉ inbraak.

· Jou man, vrou of kind word vermoor.

Voorwaar, wat ŉ stukkende en siek wêreld is dit nie waarbinne ons leef nie!  Ons is bang vir hierdie dinge, want dit is realiteite wat met ons kan gebeur (en al met van ons gebeur het).  Nou bid ons tot die Here dat hierdie dinge tog nie met ons moet gebeur nie.  Hy moet ons van hierdie dinge bewaar.
Geliefdes, dit is reg.  Die Here wil hê ons moet Hom vra om ons te bewaar – so sal ons later in ons reeks oor die Onse Vader hoor.  Maar kom ons laat die lig van  Matteus 6:8 (waar staan dat die Vader weet wat ons nodig het, nog voordat ons dit van Hom vra) op hierdie tipe gebede val.

In Matteus 6:8 noem Jesus die hemelse Here ons Vader.  In Jesus het die Here inderdaad ons hemelse Vader geword.  Deur Jesus het die hemelse Vader ons as sy kinders aangeneem.  Dit beteken dat die hemelse Here vir ons soos ŉ Vader sorg.
Kom ons dink vir ŉ oomblik na oor die sorg van aardse pa’s en ma’s aan hulle kinders.  Hulle weet so goed wat hulle kinders nodig het nog voordat die kinders dit vir hulle vra of selfs vir hulle kan sê.  Pa en ma weet byvoorbeeld dat die kind more honger gaan wees en vooraf beantwoord hulle al in daardie kind se behoefte wat nog gaan ontstaan.  Daarom koop hulle vandag al kos om die kind se honger more te stil, al dink die kind nog nie eers daaroor na nie.
Werk dit nie veel meer so met ons hemelse Vader nie? 
Hy weet wat ons nodig het nog lank voor ons dit vra.  Hy sê Hy is ons Vader.  Sal Hy nie vir ons sorg nie – al vra ons Hom ook nie daarvoor nie?
Hy sál vir ons sorg, want sy sorg is veel beter as wat die beste aardse pa en ma aan hul kinders kan gee.  Hy (ons hemelse Vader) weet wat ons nodig het  en Hy sorg lank voor die tyd vir wat ons nodig het.  
Watter perspektief en visie gee hierdie wete vir ons?

In my voorbereiding vir hierdie preekreeks, is ek besig om ŉ reeks preke te lees wat ŉ Duitse dominee
 tydens die Tweede Wêreldoorlog in Duitsland gelewer het op ŉ tyd die Geallieerde Magte Duitsland gebombardeer het.  Deur die loop van hierdie preekreeks is die stad waar hy gepreek het stelselmatig deur die bomme verwoes.  
Dink jou in hoe dit moet wees om in ŉ stad te lewe en in spanning te wag vir sirenes wat afgaan.  En as die sirenes afgaan, moet jy hardloop vir die bomskuiling.  
· Gaan ŉ bom jou tref?  
· Gaan jou huis staan as die aanval verby is?  
· Gaar jy oorleef?  
· Gaan jou geliefdes oorleef?

In een van eerste preke oor die Onse Vader het dit wat daardie dominee gesê het op die volgende neergekom
: 

Die Onse Vader gebed begin met ŉ troos – die Vader weet (vooraf weet die Vader immers alles wat ons nodig het).  Die moet ons duidelik insien voordat ons begin bid.  Dit skep by ons die nodige kalmte, sodat ons nie gespanne en angstig hoef los te trek nie.  Selfs in die bomskuilings, voordat ons ten hemele roep dat ons huise en ons lewe bewaar mag word, en voordat ons die ontploffing van die huilende bomme probeer vóór wees met die gebedskreet: “Here help!”- selfs daar moet ons rustig sê: “Ons Vader weet, ons Vader weet...”
Hy weet nou eenmaal wat vir ons goed is met die oog op die lewe en die ewigheid.  Of ons nou dakloos en beroof van alle menslike sekuriteit in hierdie nag moet uitstap ...  of ons sal lewe en of ons tot sy ewigheid opgeroep word, een ding kan ons troos:  Die Vader weet daarvan, die Vader weet...

Wees daarom heeltemal rustig.   Uit hierdie rus, uit hierdie vrede wat jy in jou hart met die Here gesluit het, mag jy nou bid.
ŉ Ander vertaling van hierdie woorde van die dominee is soos volg
:

As die sirenes loei en julle julle kinders teen die bors vasdruk en afhardloop in die bomskuilings, fluister ŉ oomblik in julle hart: “Ons Vader weet.  Ons Vader weet.” Dan sal julle gebede om hulp verander van die beangste geskreeu van paniekbevange mense na die stem van kinders wat met hul goeie Vader praat.

Geliefdes, sien julle die wonder wat vir ons oopgaan as ons hierdie perspektief op die Here ontwikkel?  
Ons Vader weet.  Hy weet vooraf alles wat ons nodig het.  Wanneer iets op ons lewenspad kom (ook slegte dinge 
· soos bomme en oorlog, 
· siekte of die dood, 
· geweld of misdaad, 
· verkragting of moord), 
moenie paniekerig raak nie.  Ons Vader weet.  

· Aardse ouers weet vooraf wat hul kinders gaan nodig kry en tref voorsorg.  

· Ons hemelse Vader weet vooraf wat ons gaan nodig kry, ons hoef nie eers te bid en Hom te vertel nie.  Hy tref voorsorg vir alles wat ons gaan nodig hê om wat ook al te hanteer.
Moenie paniekbevange raak nie.  Raak rustig en weet jy is in die hande van jou hemelse Vader.

Afsluiting
Sien jy nou hoekom het ek gesê ek is nou opgewonde oor hierdie reeks oor die Onse Vader.  As ons hierdie dinge reeds aan die begin van die Onse Vader weet – die oomblik as ons bid: “Onse Vader”, watter heerlike nuwe perspektiewe gaan dan nie oop as ons die verskillende bedes van die Onse Vader gaan bestudeer nie.  

Immers, wat wil die Here ons deur sy gebed leer, as Hy ons leer om vir dinge te bid, wat Hy al voorsien nog voordat ons dit bid?
Stap saam met my deur hierdie ontdekkingsreis deur die Onse Vader, en ek glo nuwe wêrelde gaan vir jou (en my) oopgaan.
(Na ons die eerste vers van die Onse Vader saamgesing het, bestudeer ons die eerste bede.)
AMEN

